
352 hitz

Maitagarri gorrotagarriak 

'Zaku bete hauts' liburuan Euskal Herriko maitagarrien hainbat ipuin jaso eta moldatu ditu Igerabidek 

ITSASO IBARRA 

Donostia 

Joxe Arratibel, Joxe Miel Barandiaran, Xabier Etxaniz eta Joxe Mari Satrustegik aurrez eginiko ipuin bildumak abiapuntutzat harturik, ipuin bilduma berria egin du Juan Kruz Igerabidek (Aduna, 1956): Zaku bete hauts lana. Aurrez bildutako materiala moldatuz osatu du lana Igerabidek. 

Maria Errautx, Sorgin gaiztoa, Baratxuri, Beltxane eta Amak hil nau aitak jan nau ipuinak topa daitezke, besteak beste, lan horretan: «Ipuin gehienak oso ezagunak dira, baina bertsioak bereziak dira. Esaterako, Maria Errautx txerritegi batean izaten dute, sukaldean hauts artean eduki beharrean. Elementu bitxiak dituzte, gure kulturara oso egokituak» . 

Aurretik ere jardun izan da Igerabide ipuin tradizionalak aztertuz, eta lana egitean gozatu egin duela azaldu du: «Besteen lanak gozamenez irakurri ditut, lana egitean neuk gozatu dut». 

Istorio bitxi eta harrigarriak aurki ditzake irakurleak Zaku bete hauts liburuan. Bertan, pertsonaia zintzoekin batera, gaiztoak ere topatuko dituzte irakurle gazteek; esaterako, Zirto erregea. «Maitagarrien ipuinak deitzen diegu hauei, baina aldi berean gorrotagarrien ipuinak dira. Horrelako ipuinetan kontrasteak oso markatuak daude eta ipuin gogorrak dira. Ahozko tradizioan kontatu diren bezala jaso ditut; Amak hil nau eta aitak jan nau, istorio gogorrak ere badira». Ipuin gogorrak izateaz gain, asmamenak ere garrantzia du ipuin horietan. 

8 URTETIK GORAKO HAURRENTZAT. Haurrak bere kabuz irakurtzeko eta gurasoek haurrei irakurtzeko liburu egokia da Zakua bete hauts. Haurrak bakarrik irakurtzekotan, 8-9 urteko haurrentzat da egokia. «Ipuin gordinak dira, kontamolde eta hiztegi aberatsa dute. Gurasoek ohe ondoan irakurtzekoak ere badira, baina haurrak ez daude hemen dauden ipuin guztiak irakurtzeko adinean», dio Igerabidek. Liburuan jasotako ipuinak, gainera, 8 urteko haurrari lagungarri izango zaizkio nerabezaroari begira: «Ipuin askorekin ematen da nerabezarorako prestaketa hori, eta aldaketa psikikoa erakusten dute ipuinek». 

Garai batean ahozko tradizioaren bitartez zabaldutako ipuinak aurkituko ditu irakurleak liburu honetan. «Ipuinak oso indartsuak dira, eta zein ipuin kontatu asmatzen bada, barruraino heltzen da». 

Juan Kruz Igerabidek jasotako ipuinekin batera hainbat irudi ikus daitezke liburuan. Ilustrazioak eta liburuaren diseinua egiteaz Luis Alonso (Bilbo, 1960) arduratu da. 

 

Liburua 

Izenburua: 'Zaku bete hauts, euskal herriko maitagarri-ipuinak'. 

Moldatzailea: Juan Kruz Igerabide. 

Ilustratzailea: Luis Alonso. 

Argitaletxea: Aizkorri. 

Orriak: 128. 

